
 

Մուտքից այն կողմ սպասելիս. ինչու՞ տղաները չեն դիմում Բրյուսովի 

անվան լեզվաբանական համալսարան 

 
Հոդվածը պատրաստվել է Բրյուսովի անվան ԵՊԼՀ-ի Երկրագիտության բաժնի բակալավրիատի առաջին կուրսի 

ուսանողների (բրիտանագետներ և ամերիկագետներ) մասնակցությամբ 
 

Հեղինակ` Տիգրան Մաթոսյան 
 
Նախաբան 
 

Վ.Բրյուսովի անվան Երևանի պետական լեզվաբանական համալսարանը 

(ԵՊԼՀ) հայաստանյան մյուս ԲՈՒՀ-երից առանձնացնող ամենացայտուն 

տարբերություններից մեկը թերևս արական և իգական սեռի ուսանողների 

թվի միջև եղած ծայրահեղ անհավասարակշռությունն է: 2011 թ. մայիս 

ամսվա տվյալներով, այստեղ սովորող ավելի քան 4000 ուսանողներից 

միայն 4.2%-ն էր արական սեռի1, ինչը, բնականաբար, ստիպում է խորհել 

այս տարբերության պատճառների մասին: Արդ, ի՞նչն է տղաներին հետ 

պահում ԵՊԼՀ դիմելուց: 
 

Այս հարցի պատասխանը գտնելու համար, ԵՊԼՀ-ում դասավանդվող 
«Վերլուծական շարադրանքի սկզբունքներ» առարկայի շրջանակներում 

Երկրագիտության բաժնի առաջին կուրսի ուսանողները (բրիտանագետներ 

և ամերիկագետներ) Երևանում և նրանից դուրս հարցում կազմակերպեցին 

ավագ դասարանների աշակերտների և մեծահասակաների շրջանում:  
 

Հետազոտության սկզբնական փուլում առաջ քաշվեցին և հարցման 

արդյունքներով հաստատվեցին ստորև բերված երկու հիմնական 

հիպոթեզները:  

 

Արական սեռի ներկայացուցիչները չեն դիմում ԵՊԼՀ, քանի որ 

- ԲՈՒՀ-ի կողմից առաջարկվող մասնագիտությունները մշակութապես 

չեն համապատասխանում տղաներին, և 

                                                
1 Այս տեղեկությունը տրամադրվել է Վ.Բրյուսովի անվան ԵՊԼՀ ռեկտորատի կողմից: 



- ԵՊԼՀ-ում սովորող արական սեռի ներկայացուցիչների վերաբերյալ 

հասարակությունում գոյություն ունեն բացասական կարծրատիպեր 

(նրանք համարվում են ֆեմինին հատկանիշների կրողներ): 
 

Հետազոտության ընթացքում պարզ դարձավ, որ գոյություն ունի ևս մեկ 

գործոն՝ ԵՊԼՀ-ի կողմից առաջարկվող մասնագիտությունների վերաբերյալ 

հասարակության անտեղյակությունը, որը նույնպես կարող է նպաստել 

արական սեռի դիմորդների՝ ոչ ի օգուտ ԵՊԼՀ-ի ընտրություն կատարելու 

գործում: 

 

Որպես հավելյալ արդյունք, ուսումնասիրությունը բացահայտեց նաև, որ 

հասարակությունում պահպանվել են բրյուսովցի ուսանողուհու վերաբերյալ 

դեռ խորհրդային տարիներին գոյություն ունեցած բացասական 

ընկալումները:    

 
Մեթոդաբանություն 
 

Ուսումնասիրությունը կատարվել է 2011 թ. ապրիլ-մայիս ամիսների 

ընթացքում ավարտական դասարանների 192 աշակերտների շրջանում՝ 

Երևան (84%), Աշոցք, Աբովյան և Էջմիածին (16%) քաղաքներում՝ սեռերի 

համամասնության պահպանմամբ: Հարցմանը մասնակցել են նաև 61 

մեծահասակներ Երևան քաղաքից (հիմնականում 25-75 տարեկան, 63%-ը 

իգական, 37%-ը արական սեռի ներկայացուցիչներ) :  

 

Հարցվողների ընտրանքը կատարվել է նպատակայնության և 

հարմարավետության սկզբունքներով: Աշակերտների դեպքում, 
ուսանողները առանձին-առանձին կամ խմբերով այցելել են սեփական 

դպրոցներ, իսկ մեծահասակաների պարագայում՝ Երևանի տարբեր 

թաղամասերում մոտեցել պատահական մարդկանց և խնդրել լրացնել 

հարցաթերթիկը:  

 

Հետազոտության համար օգտագործված հարցաթերթիկը կազմվել էր 
առաջ քաշված հիպոթեզները ստուգելու համար և բաղկացած էր ութ 

հարցից: Հարցվողներից օբյեկտիվ պատասխաններ ակնկալելու 



նպատակով հետազոտողները հարկ եղած դեպքերում ներկայացել են 

որպես Երևանի պետական համալսարանի ուսանողներ:             

 

Մշակույթն ընդդեմ մասնագիտության 
 
Սույն ուսումնասիրության առաջին եզրակացությունը հիմնված է հարցման 

արդյունքում պարզ դարձած այն իրողության վրա, որ Հայաստանը 

պատկանում է մասկուլին մշակույթների շարքին, որտեղ, ըստ հոլանդացի 

մարդաբան Գիրտ Հոֆսթիդի, գոյություն ունի տղամարդկանց և կանանց 

հասարակական և էմոցիոնալ դերերի հստակ տարանջատում, և 
ենթադրվում է, որ այդպիսի հասարակությունում «տղամարդիկ պետք է 
լինեն համառ, կարծր և կենտրոնացած նյութական հաջողությունների վրա, 
մինչդեռ կանայք՝ լինեն համեստ, նուրբ և մտահոգված կյանքի որակի 
հարցերով»:2  

 

Նախ, հետազոտության արդյունքներով բացահայտվեց այն փաստը, որ 
մարդկանց ընկալումներում գոյություն ունի մասնագիտությունների 

ակնհայտ տարանջատում ըստ սեռերի: Այսինքն, կան 

մասնագիտություններ, որոնք սազում են տղաներին, և կան 

մասնագիտություններ, որոնք սազում են աղջիկներին: 

 

Ինչպես կարելի է տեսնել ստորև ներկայացված աղյուսակից, հարցված 
աշակերտների կարծիքով, տղաներին  առավել համապատասխանող 

մասնագիտություններն են ճարտարապետությունը (89.1%), 

ծրագրավորումը (79.7%), բժշկությունը (66.1%) և քաղաքագիտությունը 

(62.5%), մինչդեռ նվազ համապատասխանող մասնագիտություններն են 

լեզվաբանությունը (6.8%), մանկավարժությունը (9.4%) և 

թարգմանչությունը (11.5%):3 Աղյուսակում կարելի է տեսնել, որ 

մեծահասակների պատասխաններում ևս մասնագիտությունների 

համանման սեռային տարանջատում գոյություն ունի:  

                                                
2 Geert Hofstede and Gert Jan Hofstede. Cultures and Organizations. Software of the Mind. New 
York: McGraw-Hill, 2005, p. 120. 
3 Հարցվածներին ներկայացվել էր 13 մասնագիտություններից կազմված ցուցակ և 
հնարավորություն տրվել անսահմանափակ քանակությամբ պատասխաններ ընտրել, 
ինչպես նաև ավելացնել իրենց սեփափական տարբերակը:  



Տղաներին ավելի շատ համապատասխանող մասնագիտությունները 

Մասնագիտություն Աշակերտներ 
 
Մեծահասակներ 

Թարգմանչություն 11.5 18.4 

Մանկավարժություն 9.4 14.3 

Քաղաքագիտություն 62.5 65.3 

Լեզվաբանություն 6.8 14.0 

Հոգեբանություն 28.6 28.9 

Լրագրություն 23.4 30.6 

Տուրիզմ 25.0 46.9 

Իրավագիտություն 65.6 81.6 

Ֆիզիկա 52.1 71.4 
Տնտեսագիտություն 65.6 67.3 

Բժշկություն 66.1 73.5 

Ճարտարապետություն 89.1 89.8 

Ծրագրավորում 79.7 73.5 
    

Հաջորդ՝ աղջիկներին համապապատասխանող մասնագիտություններին 

վերաբերող հարցի պատասխաններում ևս ակնհայտ երևում է 

մասնագիտական զբաղմունքների բաժանումը ըստ սեռերի: Օրինակ՝ 

աշակերտների կարծիքով, ի տարբերություն տղաների, աղջիկներին 
առավել համապատասխանում են մանկավարժությունը (83.9%), 

թարգմանչությունը (71.9%), հոգեբանությունը (63.5%) և լեզվաբանությունը 

(61.5%), մինչդեռ առավել չհամապատասխանող մասնագիտություններն են 

ճարտարապետությունը (4.7%), ծրագրավորումը (7.8%), ֆիզիկան (8.3%) և 

քաղաքագիտությունը (8.9%): Ինչպես և նախորդ դեպքում, այստեղ ևս 
մեծահասակների և աշակերտների կարծիքները գրեթե համընկնում են: 

Թերևս բացառություն է կազմում ծրագրավորում առարկան, որը՝ ավելի 

շատ մեծահասակներ են համարում նաև աղջիկներին 

համապատասխանող մասնագիտություն:4  

 

Աղջիկներին ավելի շատ համապատասխանող մասնագիտությունները 

Մասնագիտություն Աշակերտներ 
 
Մեծահասակներ 

Թարգմանչություն 71.9 87.8 

Մանկավարժություն 83.9 89.8 

Քաղաքագիտություն 8.9 8.2 

                                                
4 Պետք է նաև նշել, որ բժշկությունը (իր լայն սահմանմամբ) միակ մասնագիտությունն է, 
որը, ըստ մշակութային ընկալումների, հարցման մասնակիցների կողմից համարվել է և 
արական, և իգական սեռի ներկայացուցիչներին համապատասխանող մասնագիտություն:  
 



Լեզվաբանություն 61.5 81.6 

Հոգեբանություն 63.5 77.6 

Լրագրություն 47.4 67.3 

Տուրիզմ 34.9 36.7 

Իրավագիտություն 19.3 18.4 

Ֆիզիկա 8.3 6.1 

Տնտեսագիտություն 18.2 28.6 

Բժշկություն 60.9 75.5 

Ճարտարապետություն 4.7 6.1 

Ծրագրավորում 7.8 42.9 
 

Հաջորդիվ, հետազոտության հեղինակները նպատակ էին դրել պարզել 

հարցվողների իրազեկությունը ԵՊԼՀ-ի կողմից առաջարկվող 

մասնագիտությունների վերաբերյալ: Սա թույլ կտար հաստատել այն 
ենթադրությունը, որ հասարակությունում ԵՊԼՀ-ը հիմնականում ընկալվում 

է որպես իգական սեռին համապատասխանող մասնագիտություններ 

ուսուցանող կրթօջախ, հետևաբար, արական սեռի դիմորդները 

հետաքրքված չեն իրենց արական ինքնությանը հակասող 

մասնագիտություններով:  

 

Այն հարցին, թե «Ո՞ր մասնագիտություններն է իր ուսանողներին 
առաջարկում Բրյուսովի անվան համալսարանը», աշակերտների և 

մեծահասակների ճնշող մեծամասնությունը, ինչպես և կարելի էր սպասել, 

ընտրեց երեք մասնագիտություն՝ լեզվաբանությունը 

(համապատասխանաբար 78.6% և 93.9%), թարգմանչությունը 

(համապատասխանաբար 81.3% և 91.8%) և մանկավարժությունը 

(համապատասխանաբար 50% և 77.6%):    

 
Ո՞ր մասնագիտություններն է իր ուսանողներին առաջարկում Բրյուսովի 
անվան համալսարանը 

Մասնագիտություն Աշակերտներ 
 
Մեծահասակներ 

Թարգմանչություն 81.3 91.8 

Մանկավարժություն 50.0 77.6 

Քաղաքագիտություն 16.7 22.4 

Լեզվաբանություն 78.6 93.9 

Հոգեբանություն 24.0 46.9 

Լրագրություն 33.9 59.2 

Տուրիզմ 26.6 36.7 

Իրավագիտություն 7.8 4.1 

Ֆիզիկա 5.7 0 



Տնտեսագիտություն 6.8 2.0 

Բժշկություն 3.1 0 

Ճարտարապետություն 0 0 

Ծրագրավորում 6.3 10.2 
 

 
 

Անիրազեկության գործոնը  
 

Շարունակելով մշակույթի և մասնագիտական 

անհամապատասխանելիության թեզը, պետք է նշել, որ վերոբերյալ 

տվյալները թույլ են տալիս նաև ենթադրել, որ ԵՊԼՀ-ի կողմից առաջարկվող 
մասնագիտությունների վերաբերյալ անիրազեկությունը ևս արական սեռի 

դիմորդներին կարող է հետ պահել ԵՊԼՀ դիմելուց: Օրինակ՝ առաջին 

աղյուսակից երևում է, որ ինչպես աշակերտների, այնպես էլ 

մեծահասակների մեծամասնության (համապատասխանաբար 62.5% և 

65.3%) կողմից քաղաքագիտություն առարկան համարվում է տղաներին 
համապատասխանող մասնագիտություն, սակայն նույն աշակերտների և 

մեծահասակների բավականին ցածր տոկոսն է (համապատասխանաբար 

16.7% և 22.4%) տեղյակ, որ նման մասնագիտություն կարելի է ձեռք բերել 

այս ԲՈՒՀ-ում:  

 

Նույն սկզբունքով, անիրազեկության գործոնը կարող է տարածվել նաև 
տուրիզմ և հոգեբանություն մասնագիտությունների վրա: Հարցվածների 

մոտավորապես քառորդը այս մասնագիտությունները համարում է 

տղաներին համապատասխանող մասնագիտություն (տուրիզմի դեպքում 

մեծահասակների 46.9%-ն է այդպես կարծում), սակայն հարցվածների 

համեմատաբար ցածր տոկոսն է տեղյակ, որ ԵՊԼՀ-ն նման 

մասնագիտություններ է առաջարկում:  
 

Բացասական կարծրատիպեր 
 
«Երեսուն երկու աղջիկ և երեք տղա ընդունվում են Բրյուսով, չորս տարի 
հետո ավարտում են երեսուն հինգ աղջիկ»: 
 



Այս անեկդոտի հիմնական իմաստը վերաբերում է հասարակության կողմից 

ԵՊԼՀ-ում սովորող արական սեռի ուսանողներին վերագրվող ֆեմինին 

հատկանիշներին, որոնք ըստ այդ նույն ընկալումների, ձեռք են բերվում 

իգական սեռի ուսանողների կողքին երկար տարիներ ուսանելու 

արդյունքում: Այս կարծրատիպի տարածվածությունը և հնարավոր 
ազդեցությունները ստուգելու նպատակով հարցարանում ընդգրվեց երկու 

հարց: Նախ, մասնակիցներին առաջարկվեց պատասխանել, թե իրենց 

կարծիքով ո՞ր գործոնների պատճառով են տղաները խուսափում դիմել 

Բրյուսովի անվան ԵՊԼՀ: Հարցվողներին հնարավորություն տրվեց 

ներկայացված չորս տարբերակից ընտրել առավելագույնը երկուսը, 
ինչպես նաև ավելացնել իրենց սեփական կարծիքը:  

 

Տվյալների ամփոփումը ցույց տվեց, որ աշակերտների և մեծահասակների 

կարծիքները գերազանցապես համընկնում են: Մասնավորապես, 

աշակերտների 57.8%-ը և մեծահասակաների 61.2%-ը գտնում է, որ 

համալսարանում սովորող աղջիկների մեծ թիվն է խոչընդտում տղաներին 
դիմել և ընդունվել ԵՊԼՀ: Ավելին, երկրորդ ամենաբարձր տոկոս ունեցող 

պատասխանը վերաբերում է ԵՊԼՀ-ում սովորող տղաների վերաբերյալ 

հասարակությունում գոյություն ունեցող հեգնական կարծիքին 

(համապատասխանաբար 49.5% և 46.9%):  

 
  Ո՞ր գործոնների պատճառով տղաները չեն դիմում Բրյուսովի անվան ԵՊԼՀ 

Գործոն Աշակերտներ Մեծահասակներ 

Բրյուսովի համալսարանում մեծ  
մասամբ աղջիկներ են սովորում 

57.8 61.2 

Բրյուսովի համալսարանում  
կրթությունը բավարար մակարդակի չէ 

11.5 6.1 

Բրյուսովի համալսարանում սովորող տղաների 
վերաբերյալ հեգնական կարծիք կա հասարակությունում 

49.5 46.9 

Բրյուսովի համալսարանում բարձր է  
կաշառակերության մակարդակը 

8.3 8.2 

 

Ընդ որում, ինչպես մեծահասակների, այնպես էլ աշակերտների կողմից 

հարցարանում լրացված սեփական տարբերակները ամրապնդում են կամ 

մշակութային անհամապատասխանելիության թեզը («Բրյուսովի 
առաջարկած մասնագիտությունները կանացի են», «Տղաներին դուր չի 



գալիս լեզվաբանությունը», «Բրյուսովում տղաներին համապատասխան 
ֆակուլտետ չկա», «Տղաները լեզվից լավ չեն», «Դա տղաների 
համալսարան չէ», «Տղաները լեզուներ չեն սիրում»), կամ բացասական 

կարծրատիպերի գոյության փաստը («Բրյուսովում քուր-տղաներ են 
սովորում», «Ղզիկները շատ են», «Տղաների քանակը քիչ է և չեն դիմանում 
աղջիկների ճնշմանը», «Շատ են թեթևսոլիկ աղջիկները, և տղաները 
վախենում են նրանց նման դառնալ»):   

ԵՊԼՀ-ում սովորող արական սեռի ուսանողների վերաբերյալ հնարավոր 

կարծրատիպերի բնույթը հաստատելու և ավելի հստակեցնելու համար 

հարցվողներին առաջարկվեց նաև չորս երիտասարդ ուսանողի նկար (տես 
ստորև), որոնցից մեկը (տարբերակ 2) դիտավորյալ պատկերված էր 

ընդգծված ֆեմինին հատկանիշներով (սանրվածք, հագուստ, կեցվածք): 

Այն հարցին, թե ո՞ր պատկերն է ավելի շատ համապատասխանում 

Բրյուսովում սովորող ուսանողի պատկերին, հարցմամ մասնակիցների 

30.2%-ը (որն ամենաբարձրն է նշումների քանակով) ընտրեց հենց ֆեմինին 

հատկանիշներով ուսանողին: Մեծահասակների պարագայում, նույն 
կերպարը նշումների քանակով երկրորդ տեղում էր՝ 37.5%:  

 
 
Ո՞ր պատկերն է առավել համապատասխանում Բրյուսովում սովորող ուսանողի կերպարին 
 աշակերտներ մեծահասակներ 

Տարբերակ 1 16.7 12.5 

Տարբերակ 2 30.2 37.5 



Տարբերակ 3 24.0 39.6 

Տարբերակ 4 12.0 4.2 

Դժվարանում եմ պատասխանել 5.2 6.3 

 

 

 

Հարցաշարի մեջ ներառվել էր նաև իգական սեռի չորս ուսանողի նկար 

(տես ստորև), որոնցից մեկը (տարբերակ 4) դիտավորյալ պատկերվել էր 
«ծիտ» հասկացության հատկանիշների ընդգծումով (ուսանողների 

շրջանում տարածված ընակլումների համաձայն, «ծիտը» այն 

ուսանողուհին է, որին չեն հետաքրքում դասերը, որի կյանքի իմաստը 

արտահայտիչ տեսք ունենալն է և «տղա կպցնելը»): Նշենք, որ այս հարցը 

միտված չէր պատասխանելու հետազոտության հիմնական հարցադրմանը 

(թեև բացառված չէ, որ անուղղակիորեն կապված է վերջինիս հետ) և 
հիմնված էր վերջին տարիներին մեծ տարածում գտած հետևյալ 

անեկդոտի վրա. «Բրյուսովի ինստիտուտ թռչնագրիպ է ընկնում, բոլոր 
ծտերը սատկում են»:    

 

Ինչպես կարելի է տեսնել ստորև բերված աղյուսակում, այս հարցին 

պատասխանած աշակերտների և մեծահասակների մեծամասնությունը 

ընտրել է 4-րդ տարբերակը, ինչը վկայում է կարծրատիպի 

տարածվածության մասին:   

 

 



 
 
 

 
Ո՞ր պատկերն է առավել համապատասխանում Բրյուսովում սովորող ուսանողուհու կերպարին 
 աշակերտներ մեծահասակներ 

Տարբերակ 1 2.6 6.4 

Տարբերակ 2 18.8 8.5 

Տարբերակ 3 14.1 23.4 

Տարբերակ 4 44.8 42.6 

Դժվարանում եմ պատասխանել 7.8 19.1 

 
Ամփոփում 
 

Մենք փորձեցինք ցույց տալ, որ Բրյուսովի անվան ԵՊԼՀ-ում արական սեռի 

ուսանողների փոքր թիվը կարող է պայմանավորված լինել առնվազն երեք 

գործոններով: Նախ, հարցման արդյունքներից պարզ դարձավ, որ 

մարդկանց ընկալումներում գոյություն ունի մասնագիտությունների հստակ 
տարանջատում ըստ սեռերի, և ԵՊԼՀ-ի կողմից առաջարկվող 

մասնագիտությունները չեն համապատասխանում մասկուլին մշակույթի 

կողմից արական սեռի ներկայացուցիչների համար նախատեսված 

հատկանիշներին: Երկրորդ, հասարակության անիրազեկությունը ԲՈՒՀ-ում 

ուսուցանվող մասնագիտությունների վերաբերյալ ևս կարող է նպաստել 

ԲՈՒՀ-ում արական սեռի դիմորդների սակավության փաստին: Սա 



հատկապես ակնհայտ էր քաղաքագիտություն մասնագիտության 

օրինակով: Եվ, վերջապես, ԵՊԼՀ-ում սովորող արական սեռի ուսանողների 

նկատմամբ կիրառվող կարծրատիպերն են՝ ֆեմինին հատկանիշների 

շեշտադրմամբ, որ կարող են հետ պահել տղաներին (ինչպես նաև նրանց 

ծնողներին) հօգուտ ԵՊԼՀ-ի որոշում կայացնելուց: 
Բացի այդ, հարցման միջոցով պարզ դարձավ, որ Հայաստանում 

պահպանվել են Բրյուսովի համալսարանում սովորող իգական սեռի 

ուսանողների վերաբերյալ բացասական ընկալումները:      


